
 

 

 

პრეს-რელიზი 

შვეიცარიული სტანდარტის განათლება ქართველი ფერმერებისთვის 

შვეიცარიის მთავრობა და გაეროს განვითარების პროგრამა მხარს უჭერენ შვეიცარიული 
აგრარული სკოლის განვითარებას 

 

თბილისი. 11 მაისი 2022 - შვეიცარიის ელჩი საქართველოში ჰეიდი გრაუ, შვეიცარიის 
თანამშრომლობის ოფისის რეგიონული დირექტორი სამხრეთ კავკასიაში და შვეიცარიის 
საელჩოს წარმომადგენელი საქართველოში დანიელ მევლი და გაეროს განვითარების 
პროგრამის (UNDP) მუდმივი წარმომადგენელი საქართველოში ნიკ ბერესფორდი დმანისის 
მუნიციპალიტეტს ეწვივნენ და შვეიცარიული აგრარული სკოლა „კავკასია“ მოინახულეს.  

სტუმრები სკოლაში მიმდინარე აქტივობებს, მათ შორის შვეიცარიის მთავრობისა და UNDP-
ის ხელშეწყობით განხორციელებულ ინიციატივებსა და პროექტებს გაეცნენ.  

ვიზიტის მსვლელობაში, გაეროს განვითარების პროგრამამ (UNDP) და შვეიცარიის 
განვითარებისა და თანამშრომლობის სააგენტომ (SDC) ხელი მოაწერეს თანამშრომლობის 
გაფართოვების შესახებ ხელშეკრულებას, რომლის ფარგლებში შვეიცარიული აგრარული 
სკოლა დამატებით დაფინანსებასა და ხელშეწყობას მიიღებს.  

„შვეიცარიული აგრარული სკოლა ხარისხიან განათლებასა და ბიზნესის წარმატებას 
ემსახურება. მოხარული ვარ მიღწეული შედეგებით და მეამაყება, რომ შვეიცარიის 
გამოცდილება ხელს უწყობს საქართველოში პროფესიული განათლების განვითარებასა და 
ქართველ ფერმერთა ცხოვრების უკეთესობისკენ შეცვლას“, - განაცხადა შვეიცარიის ელჩმა 
საქართველოში ჰეიდი გრაუმ. 

„ჩვენი ხელშეწყობით, შვეიცარიულ აგრარულ სკოლაში დასაქმებული მასწავლებლები და 
ტრენერები პროფესიულ გადამზადებას გადიან, იქმნება ახალი სასწავლო კურსები და 
პროგრამები. ეს კიდევ ერთი წინ გადადგმული ნაბიჯია საქართველოს პროფესიული 
განათლებისა და გადამზადების სისტემის რეფორმის გზაზე“, - აღნიშნა UNDP-ის 
ხელმძღვანელმა საქართველოში ნიკ ბერესფორდმა. 

„ჩვენი კოლეჯის მიზანია, რეგიონში სასოფლო-სამეურნეო განათლების მაგალითად იქცეს. 
უმაღლესი ხარისხის შვეიცარიული სასწავლო პროგრამა და თანამედროვე ინფრასტრუქტურა 
ამის საშუალებას ნამდვილად გვაძლევს“, - განაცხადა შვეიცარიული აგრარული სკოლის 
დამფუძნებელმა მიხეილ სვიმონიშვილმა. 

შვეიცარიული აგრარული სკოლა „კავკასია“ 2021 წლის შემოდგომაზე გაიხსნა. პირველი 
ნაკადის 10 სტუდენტი უკვე იღებს სრულფასოვან პროფესიულ განათლებას ფერმერობისა და 
ყველის წარმოების მიმართულებით, რაც ორწლიან სასწავლო კურსს გულისხმობს. 

გარდა ამისა, „კავკასია“ საკონსულტაციო დახმარებას უწევს ქვემო ქართლის რეგიონის 
ფერმერებს. სკოლის გახსნის დღიდან, ამ მომსახურებით 200-ზე მეტმა ადგილობრივმა 
ფერმერმა ისარგებლა. 

შვეიცარიული აგრარული სკოლის კონცეფცია შვეიცარიის სახელგანთქმული აგრარული 
სასწავლებლის „Plantahof“-ის 200-წლიან გამოცდილებას ეყრდნობა, ხოლო ძირითადი 
სასწავლო მიმართულება მეცხოველეობა და რძისა და ყველის წარმოებაა. მომავალი 10 
წლის მანძილზე, „კავკასია“ 300 პროფესიონალ ფერმერს მოამზადებს.      

„კავკასია“ საქართველოში ერთ-ერთი ყველაზე მსხვილი კერძო ინიციატივაა პროფესიული 
განათლების სფეროში. სასწავლებელი შვეიცარიული და ქართული კერძო წყაროებიდან 
ფინანსდება, რომელთა შორისაა სამხრეთ კავკასიის შვეიცარიული ფონდი.  

გარდა ამისა, სკოლის განვითარებას ხელს უწყობენ შვეიცარიის განვითარებისა და 
თანამშრომლობის სააგენტო (SDC) და გაეროს განვითარების პროგრამა (UNDP).  



ეს მხარდაჭერა, რომლის მთლიანი ბიუჯეტი 560,000 აშშ დოლარს შეადგენს, თეორიული და 
პრაქტიკული სასწავლო პროგრამების შექმნას, მასწავლებელთა გადამზადებასა და 
ფერმერთა საკონსულტაციო სერვისის - ექსტენციის განვითარებას მოიცავს. მომავალში, 
UNDP-ის ხელშეწყობით ასევე განხორციელდება პროფესიული სტაჟირების პროგრამები 
სტუდენტებისა და მასწავლებლებისთვის და ბიზნეს-კონსულტაციები 
კურსდამთავრებულებისთვის. 

